
śrīśuka uvāca
ēvaṃ bhagavatā’’diṣṭō durvāsāścakratāpitaḥ Á
ambarīṣamupāvṛtya tatpādau duḥkhitō’grahīt Á Á 1 Á Á

tasya sōdyamanaṃ vīkṣya pādasparśavilajjitaḥ Á
astāvīt taddharērastraṃ kṛpayā pīḍitō bhṛśam Á Á 2 Á Á

ambarīṣa uvāca
tvamagnirbhagavān sūryastvaṃ sōmō jyōtiṣāṃ patiḥ Á
tvamāpastvaṃ kṣitirvyōma vāyurmātrēndriyāṇi ca Á Á 3 Á Á

sudarśana namastubhyaṃ sahasrārācyutapriya Á
sarvāstraghātin viprāya svasti bhūyā iḍaspatē Á Á 4 Á Á

tvaṃ dharmastvamṛtaṃ satyaṃ tvaṃ yajñō’khilayajñabhuk Á
tvaṃ lōkapālaḥ sarvātmā tvaṃ tējaḥ pauruṣaṃ param Á Á 5 Á Á

namaḥ sunābhākhiladharmasētavē
hyadharmaśīlāsuradhūmakētavē Á

trailōkyagōpāya viśuddhavarcasē
manōjavāyādbhutakarmaṇē gṛṇē Á Á 6 Á Á

tvattējasā dharmamayēna saṃhṛtaṃ
tamaḥ prakāśaśca dhṛtō mahātmanām Á

duratyayastē mahimā girāṃ patē
tvadrūpamētat sadasat parāvaram Á Á 7 Á Á

yadā visṛṣṭastvamanañjanēna vai
balaṃ praviṣṭō’jita daityadānavam Á

bāhūdarōrvaṅghriśirōdharāṇi
vṛkṇannajasraṃ pradhanē virājasē Á Á 8 Á Á

sa tvaṃ jagattrāṇa khalaprahāṇayē
nirūpitaḥ sarvasahō gadābhṛtā Á

viprasya cāsmatkuladaivahētavē
vidhēhi bhadraṃ tadanugrahō hi naḥ Á Á 9 Á Á

yadyasti dattamiṣṭaṃ vā svadharmō vā svanuṣṭhitaḥ Á
kulaṃ nō vipradaivaṃ cēd dvijō bhavatu vijvaraḥ Á Á 10 Á Á

yadi nō bhagavān prīta ēkaḥ sarvaguṇāśrayaḥ Á
sarvabhūtātmabhāvēna dvijō bhavatu vijvaraḥ Á Á 11 Á Á

śrīśuka uvāca
iti saṃstuvatō rājñō viṣṇucakraṃ sudarśanam Á
aśāmyat sarvatō vipraṃ pradahad rājayācñayā Á Á 12 Á Á

sa muktō’strāgnitāpēna durvāsāḥ svastimāṃstataḥ Á
praśaśaṃsa tamurvīśaṃ yuñjānaḥ paramāśiṣaḥ Á Á 13 Á Á

durvāsā uvāca
ahō anantadāsānāṃ mahattvaṃ dṛṣṭamadya mē Á
kṛtāgasō’pi yad rājan maṅgalāni samīhasē Á Á 14 Á Á

duṣkaraḥ kō nu sādhūnāṃ dustyajō vā mahātmanām Á
yaiḥ saṅgṛhītō bhagavān sātvatāmṛṣabhō hariḥ Á Á 15 Á Á

yannāmaśrutimātrēṇa pumān bhavati nirmalaḥ Á
tasya tīrthapadaḥ kiṃ vā dāsānāmavaśiṣyatē Á Á 16 Á Á

rājannanugṛhītō’haṃ tvayātikaruṇātmanā Á
madaghaṃ pṛṣṭhataḥ kṛtvā prāṇā yanmē’bhirakṣitāḥ Á Á 17 Á Á

rājā tamakṛtāhāraḥ pratyāgamanakāṅkṣayā Á
caraṇāvupasaṅgṛhya prasādya samabhōjayat Á Á 18 Á Á

sō’śitvā’’dṛtamānītamātithyaṃ sārvakāmikam Á
tṛptātmā nṛpatiṃ prāha bhujyatāmiti sādaram Á Á 19 Á Á

prītō’smyanugṛhītō’smi tava bhāgavatasya vai Á
darśanasparśanālāpairātithyēnātmamēdhasā Á Á 20 Á Á

karmāvadātamētat tē gāyanti svaḥstriyō muhuḥ Á
kīrtiṃ paramapuṇyāṃ ca kīrtayiṣyati bhūriyam Á Á 21 Á Á

śrīśuka uvāca
ēvaṃ saṅkīrtya rājānaṃ durvāsāḥ paritōṣitaḥ Á
yayau vihāyasā’’mantrya brahmalōkamahaitukam Á Á 22 Á Á

saṃvatsarō’tyagāt tāvad yāvatā nāgatō gataḥ Á
munistaddarśanākāṅkṣō rājā’bbhakṣō babhūva ha Á Á 23 Á Á

gatē ca durvāsasi sō’mbarīṣō
dvijōpayōgātipavitramāharat Á

ṛṣērvimōkṣaṃ vyasanaṃ ca buddhvā
mēnē svavīryaṃ ca parānubhāvam Á Á 24 Á Á

ēvaṃvidhānēkaguṇaḥ sa rājā
parātmani brahmaṇi vāsudēvē Á

kriyākalāpaiḥ samuvāha bhaktiṃ
yayā’’viriñcyān nirayāṃścakāra Á Á 25 Á Á

athāmbarīṣastanayēṣu rājyaṃ
samānaśīlēṣu visṛjya dhīraḥ Á

vanaṃ vivēśātmani vāsudēvē
manō dadhad dhvastaguṇapravāhaḥ Á Á 26 Á Á

ityētat puṇyamākhyānamambarīṣasya bhūpatēḥ Á
saṅkīrtayannanudhyāyan bhaktō bhagavatō bhavēt Á Á 27 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

navamaskandhē ambarīṣacaritaṃ nāma pañcamō’dhyāyaḥ Á Á

